
tenoeng; dan apa barang kali kau maoe bilang akoe bisa masoek di dalem peroet orang, maka akoe maoe di soeroe taoe perkara jang blon di kata !“ djawab Thio Eng.

Song Sie tertawa lagi. Ia tanja pada Thio Eng, tapi sembari berpaling djoega pada laen-laen orang jang toeroet berdjamoe: „ Tjoba toean-toean
ambil pokonja, dari sebab apa maka akoe berbasa Indjin padamoe? Toch dengen berbasa sobat atawa Thio Heng atawa poen laen seboetan, bagi akoe tiada halangan boekan ?”

Ini poen pertanja’an loear biasa !” saoet Thio Eng dan jang laen-laen dengen berbareng ini pembesar pendjara tjenderongken moeka ka hadepan dan berkata: „ Nasi semangkok blon abis, arak jang di minoem poen baroe doea tjawan tapi heran, kenapa Song Heng soeda djadi sinting......”

„ Hm, toean-toean kira akoe soeda mabok ?” Sembari kata begitoe Song Sie seboetken brapa fatsal dari oendang-oendang prang dan seabisnja itoe ia kata lagi: „ Kaloe soeda mabok, tentoe djoega akoe tiada bisa inget itoe brapa atoeran jang akoe seboetken baroesan. Kliroe toean-toean poenja doega’an.”

Thio Eng dan jang laen-laen lantas tertawa. Song Sie teroeskan lebi djaoe omongannja: „ Jang membikin akoe berbasa Indjin pada toean, ini pa'dia

